
 

კრემლის პროპაგანდისტული მანქანა 

პ
ოსტ-საბჭოთა ქვეყნების მოსახლეობას  თითქმის 70 წლიანი თანაცხოვრების ისტორია 
აქვთ, (თუ რუსეთის იმპერიაში ცხოვრების პერიოდს არ ჩავთვლით,)რუსეთს ამ 
რესპუბლიკების მკვიდრთა მენტალიტეტი კარგად აქვს შესწავლილი და დღემდე ფლობს 

ე.წ. ნელი მოქმედების ნაღმებს თავისი მიზნების მისაღწევად. შესაბამისად, არსებობს ბევრი 
გადაკვეთის წერტილი; მათ შორის ისტორია, ისტორიასთან დაკავშირებული მეხსიერება და 
კულტურა.ისტორიასა და კულტურას პროპაგანდისტული მიზნებისთვის რუსეთი საბჭოთა 
კავშირის პერიოდშიც იყენებდა,ეს მიმართულება მისთვის არ ახალია,თუმცა საკუთარი 
იმპერიალისტური მიზნების მიღწევა მოსკოვისთვის კიდევ უფრო გაადვილდა 21-ე  
საუკუნეში,რასაც გლობალიზაციის პროცესმა და უახლესმა ტექნოლოგიებმაც შეუწყო ხელი. 
ერთი სიტყვით რომ ვთქვათ , რუსეთი ცდილობს   საკუთარი ინტერესების პრიზმიდან: კრემლის 
გონებითა და თვალით დაანახოს სამიზნე ჯგუფს შერჩეული  რეალობა. მაგალთისთვის 
შეგვიძლია მოვიყვანოთ  2019 წლის ივლისში, ვლადიმერ პუტინის მიერ საქართველოს 
ოკუპირებული ტერიტორიების შესახებ გაკეთებული განცხადება.რომელიც რა თქმა უნდა 
წინასწარ იყო შეთანხმებული და დადგმული, თუმცა გაჟღერდა ისე თითქოს ეს კითხვა 
სპონტანურად დაისვა და პასუხიც სპონტანური იყო.   

ვლადიმერ პუტინი -  "ოსეთი რუსეთის იმპერიის შემადგენლობაში, თუ სწორად მახსოვს, 1774 
წელს შევიდა. შევიდა მთლიანად, მისი სამხრეთი ნაწილიც და ჩრდილოეთიც, როგორც 
დამოუკიდებელი სახელმწიფო. აფხაზეთი რუსეთის იმპერიაში შევიდა 1810 წელს, როგორც 
დამოუკიდებელი სახელმწიფო, სამთავრო. შემდეგში ოსეთის სამხრეთ ნაწილი შევიდა 
ტფილისის გუბერნიაში, არავითარი საქართველო არ ყოფილა, ეს იყო ტფილისის გუბერნია”  

კრემლის ლიდერის ეს განცხადება იყო თვალსაჩინო მაგალითი ისტორიის იმგვარი 
ინტერპრეტირების რა ფორმითაც ეს კრემლს აწყობს. რუსეთის სამეზობლოსთან დაკავშირებით  
ყველაზე მკაფიო გზავნილი ცივილიზებულმა სამყარომ  2007 წელს მიიღო.  ყველას ახსოვს  
მიუნხენის უსაფრთხოების კონფერენცია, სადაც  კრემლის ლიდერმა  რუსეთის ნაციონალური 
ინტერესების საფრთხეები გააჟღერა. მის სიტყვაში   ცხადად გამოჩნდა, თუ რამდენად დიდ 
საფრთხედ აღიქვამდა რუსეთის ფედერაცია მის ახლო სამეზობლოში მაგალითად,  
საქართველოში მიმდინარე მოვლენებს - კერძოდ კი დემოკრატიის გავრცელების დასავლური 
დღის წესრიგს. მას შედეგ იყო საქართველოს მცდელობა გაწევრიანებულიყო ნატოში, 2008 
წელი, აგვისტოს მოვლენები, რუსეთის მიერ წამოწყებული ჰიბრიდული ომი; კიბერ იერიში, 
ყალბი ამბების გავრცელების აქტიური ფაზა და ა.შ.  

დღეს-დღეობით, რუსეთის ჰიბრიდული ომი უმნიშვნელოვანეს გამოწვევაა არამარტო 
საქართველოსთვის არამედ პოსტ საბჭოთა სივრცის სხვა ქვეყნებისთვისაც. ქართველი ხალხის 
არჩევანს კვლავ დაუბრუნდეს ევროპულ ოჯახს რუსეთი უპირისპირებდა და უპირისპირებს 
მისთვის ჩვეულ აგრესიულ  პოლიტიკას და მთელი ძალით ცდილობს გავლენა მოახდინოს 
დასავლურ განწყობებსა და საზოგადოებრივ აზრზე. "ენ დი აის" ბოლო გამოკითხვების 
თანახმად, საქართველოს ევროკავშირში გაწევრიანებას მოსახლეობის 76% ემხრობა, ნატოში 
გაწევრიანებას კი  74%.  მოსახლეობის 27% თვლის, რომ ქვეყანაში რუსული პროპაგანდა არ 
არის; 21%-ს სურს ევრაზიულ კავშირში გაერთიანება; 42% თვლის, რომ საბჭოთა კავშირის 
დაშლა საქართველოსთვის ცუდი იყო; 26% მიიჩნევს, რომ ევროპაში უვიზო მიმოსვლა ქართული 
მენტალიტეტის დაკარგვას გამოიწვევს. როგორც ხედავთ, ამ კვლევის მიხედვით,  

ანტიდასავლური განწყობების მაჩვენებელი დაახლოებით 20 პროცენტს აჭარბებს. ეს 
მაჩვენებელი , მაგალითად 2013 წელს იყო 14 პროცენტი. კრემლის მიზანიც სწორედ ეს არის, ეს 
მაჩვენებელი  მომავალ წელს გაცილებით მაღალი იყოს. ამისთვის კი ყველა საშუალებას 
იყენებს და ცდილობს ითამაშოს საქართველოს მოსახლეობის ნაციონალურ სენტიმენტებზე.  

  ქვეყანაში მიმდინარე  ზოგად პოლიტიკურ სოციალურ კულტურულ ფონს თუ 
გავითვალისწინებთ, საქართველოს მოსახლეობის მხოლოდ ცალკეულ ჯგუფებშია სათანადო 
ცოდნა რა მოვალეობები აქვს მოქალაქეს სახელმწიფოს მიმართ ან რა მოვალეობების აქვს 
სახელმწიფოს მოქალაქის მიმართ.რას ნიშნავს თავისუფლება-დემოკრატია,კანონის 
უზენაესობა დემოკრატიული ინსტიტუტები . ჩვენს საზოგადოების უმრავლესობა 
მართლმადიდებელი ქრისტიანია.ხშირ შემთხვევაში , ნაწილისთვის სახელმწიფოს 
სეკულარიზმის ცნებაც ბუნდოვანია.  ამ კულტურულ მახასიათებლებზე განგებ გავაკეთე 
აქცენტი.ჩვენ ხშირად მოგვისმენია ნარატივი ერთმორწმუნე მეზობლის შესახებ.ამ ნარატივის 
გამავრცელებლად ხშირად გვევლინება საქართველოს საპატრიარქო, რომელიც, რბილად რომ 
ვთქვათ, ერიდება კრიტიკას რუსეთის მიმართ ან უბრალოდ თავს არიდებს დააფიქსიროს 
მკაფიო პოზიცია. მაგალითისთვის შეგვიძლია მოვიყვანოთ უკრაინისთვის ავტოკეფალიის 
მინიჭების საკითხი და ასევე საქართველოს საპატრიარქოს დუმილი ანტიოქიის პატრიარქის 
განცხადებებზე, რომლის მიხედვითაც აფხაზეთი დამოუკიდებელ ქვეყნად იყო  აღიარებული. 
(ანტიოქიისა და სრულიად აღმოსავლეთის პატრიარქმა, იოანე მეათემ სირიის დედაქალაქში, 
დამასკოში დიდი პატივით მიიღო აფხაზეთის თვითგამოცხადებული რესპუბლიკის ე.წ. 
პრეზიდენტი ასლან ბჟანია, რომელიც 2021 წლის  16 მაისს დამოუკიდებელი ქვეყნის ლიდერის 
რანგში ჩავიდა სირიაში - რუსეთის მოკავშირე და ცივილიზებული მსოფლიოსგან 
იზოლირებული პრეზიდენტის, ბაშარ ასადის ქვეყანაში.)  

რაოდენ გასაკვირიც არ უნდა იყოს: ქვეყანაში სადაც რუსული მცოცავი ოკუპაცია 
გრძლდება გარკვეულ წრეებში კვლავ არსებობს რუსეთის მიმართ ლოიალურად განწყობილი 
ჯგუფები, სამწუხაროდ ვხვდებით საბჭოთა ნოსტალგიასა და ამის  მაგალითი გვაქვს ყოველ 
წელს ქალაქ გორში როგორ აღინიშნება სტალინის დაბადების დღე. თუ დავაკვირდებით 
საბჭოთა ნოსტალგიის მქონე ადამიანების ან პუტინის რუსეთის მიმართ ლოიალურად 
განწყობილი ჯგუფების ლექსიკას და მათ მიერ გავრცელებულ ნარატივს, მოვისმენთ რომ ისინი 
საუბრობენ რუსეთის დიდი ბაზრის შესაძლებლობებზე, რესურსებზე და ორმხრივი 
თანამშრომლობის იმ სიკეთეებზე რომელსაც ტერიტორიულად ახლოს მყოფი დიდი ბაზრის 
ქვეყანა სთავაზობთ. თუმცა უნდა აუცილებლად აღინიშნოს ისიც, რომ როდესაც საუბარია 
რუსეთის მიერ შეთავაზებულ ეგრეთწოდებულ სასიკეთო თანამშრომლობაზე, გავიხსენოთ 
უახლოესი წარსული, როდესაც საქართველოს დასავლური კურსით გაღიზიანებულმა რუსეთმა, 
პოლიტიკური მიზნების მისაღწევად  ქართულ პროდუქციაზე ემბარგო დააწესა და ამით მკაფიო 
პოლიტიკური გზავნილი გაავრცელა. sაინტერესოა, ასევე დავაკვირდეთ სხვა ქვეყნებს, 
რომლებიც რუსეთთან თანამშრომლობენ. რუსული „რბილი ძალა“ მნიშვნელოვნად 
განსხვავდება დასავლური რბილი ძალისგან.ორმხრივად მომგებიანი ეკონომიკური და 
პოლიტიკური თანამშრომლობის სანაცვლოდ, რუსეთი პარტნიორებს ურთიერთობათა იმ 
ფორმატს სთავაზობს, რომელიც პოლიტიკურ კონტექსტში, მხოლოდ მისთვისაა მომგებიანი. 

როდესაც კრემლის პროპაგანდისტული მანქანა ირჩევს ფოკუს ჯგუფს, რა თქმა უნდა მას 
უკვე კარგად აქვს შესწავლილი ფოკუს ჯგუფის მსოფლმხედველობა და სწორედ ამ ჯგუფის 
ღირებულებების ღერძის შესაბამისად აგებს საინფორმაციო პოლიტიკას. გამოვყოფ ორ 
მიმართულებას: მკაფიოდ პრო რუსულს და  პრო ქართულ ნაციონალისტურს, რომელის მიზანიც 
ეთნიკური შუღლის გაღვივებაა და რომელიც მოიცავს ქსენოფობიურ განწყობებს. პრო 
ქრათული ნარატივის გავრცელებაზე აქცენტირება კეთდება მაშინ როდესაც პრო რუსული 
ნარატივი მოსახლეობაში  აგრესიას ან პროტესტს იწვევს.  პრო ქართული ნაციონალისტური 

ნარატივის გავრცელებისას ხდება ქართული ნაციონალური სენტიმენტების წინა პლანზე 
წამოწევა.თუმცა ხშირ შემთხვევაში ეს ხდება დასავლური ღირებულებების მარგინალიზაციის 
ხარჯზე. ცხად მაგალითად შესაძლოა დავასახელოთ 5 ივლისის მოვლენები, როდესაც 
ძალადობრივი აქციების აქტიურმა მონაწილემ და ერთ-ერთმა სავარაუდო ორგანიზატორმა, 
ტელეკომპანია „ალტ-ინფომ”,ლგბტქ+ თემის უფლებების დაცვის გამო  ევროკავშირის და 
ამერიკის ელჩები საქართველოს და ქართველი ხალხის წამბილწველად მოიხსენია და ღიად 
განაცხადა რომ  საქართველოს, რუსეთის ორბიტაზე დაბრუნების გარდა, სხვა არჩევანი აღარ 
რჩება.თუმცა როდესაც არჩევანზე და შედარებებზე ვსაუბრობთ, მხოლოდ ძალიან მწირი 
მაგალითის სახით ვიტყოდი რომ, თუ მხოლოდ გეორგიევსკის ტრაქტატიდან მოყოლებულ 
ფაქტებს თუ გავიხსენებთ, რუსეთისგან საქართველოს მნიშვნელოვანი სასიკეთო-სასარგებლო 
დახმარების მოგონება არ აქვს. პირიქით, უამრავი მაგალითი შეგვიძლია ჩამოთვალოთ 
ისტორიული ეკლესია ნაგებობების დანგრევის თუ ღირებული ფრესკების გადაღებვის.  რაც 
შეეხება ევროპას და დასავლურ დახმარებას: ფინანსური თვალსაზრისით,  ის ათასობით 
მილიონ ევროს/დოლარს მოიცავს. მხოლოდ 2010 -2012 წლებში ევროკავშირის მიერ 
საქართველოს ეროვნული მუზეუმისთვის მხარდაჭერისთვის გაცემული თანხა შეადგენდა 
მილიონ ნახევარ ევროს, ასევე კულტურული მემკვიდრეობის დაცვის ფონდისთვის გაღებული 
თანხა რამდენიმე ასეულ ათას ევროს ითვლის. ასევე საქართველოში აშშ-ის საელჩოს 
დახმარება. ჯვრის მონასტრის კონსერვაციისთვის  500 ათას დოლარზე მეტი გამოიყო. მაშინ 
როდესაც რუსეთის მიერ მართული მარიონეტული რეჟიმები საქართველოს ოკუპირებულ 
ტერიტორიებზე არსებულ კულტურულ ძელგებში ქართული კვალის წაშლას აქტიურად 
ცდილობენ. მაგალითად შეგვიძლია მოვიყვანოთ ილორის ტაძარი აფხაზეთში. ასე რომ 
ნარატივის გავრცელება თითქოს ევროპა პატივს არ სცემს ქართულ კულტურას და ტრადიციებს 
- ემსახურება მხოლოდ ევროპული ინსტიტუტების იმიჯის შელახვას. ასევე დასავლეთის იმიჯის 
შელახვის მცდელობაა მოსაზრება, თითქოს ევროპული ღირებულებები ადამიანს რყვნის და მის 
სულიერ სიწმიდეს აკარგვინებს. ეს, ერთ- ერთი ფართოდ გავრცელებული  ნარატივია.ამ 
ნარატივის მიხედვით, ერთნაირ სქესიანთა ქორწინება დასავლური ღირებულებაა და ეს 
ღირებულება ქართულ იდენტობაში არ ჯდება, ეს ღირებულება რყვნის საზოგადოებას და 
გვაკარგვინებს ქართველობას.   უნდა აღინიშნოს, რომ დასავლური ღირებულება არის არა 
კონკრეტული სექსუალური ორიენტაციის მხადაჭერა, არამედ უმცირესობის უფლების დაცვა და 
ამ უმცირესობის აზრის თავისუფლად გამოხატვის უზრუნველყოფა.ასევე უმცირესობისა და 
უმრავლესობის მშვიდობიანი თანაცხოვრება,სადაც მხარეების უფლებები დაცულია და ამ 
უფლებების დამცველებად ძლიერი დემოკრატიული ინსტიტუტები გვევლინებიან. სწორედ 
ასეთი ინსტიტუტების და დემოკრატიული პროცესებისთვის ძირის გამოთხრას ცდილობენ ისეთი 
ორგანიზაციები, რომლებიც საქართველოს სახელმწიფო უსაფრთხოების სამსახურის 2020 წლის 
ანგარიშშიც მოხვდნენ. უწყების ცნობით,  სახელმწიფო უსაფრთხოებისთვის გამოწვევად რჩება 
ცალკეული ქვეყნების ეგრეთწოდებული რბილი ძალის პოლიტიკა  და მისი რეალიზაციის 
მცდელობები. დოკუმენტში ვკითხულობთ :  “საანგარიშო პერიოდში გამოიკვეთა, 
საზღვარგარეთ და საქართველოში მოქმედი , სპეციალურ სამსახურებთან შესაძლო კავშირის 
მქონე ორგანიზაციების ფონდებისა თუ ცალკეული პირების კავშირები სოციალურ კულტურულ 
საექსპერტო საქველმოქმედო და ბიზნეს პროექტებთან” - საუბარია იმ ძალაზე რომელთა 
აქტივობების შედეგსაც ყოველდღიურ ცხოვრებაში ასე თვალნათლივ ვხედავთ. სასურველი 
მიზნის მისაღწევად გამოიყენება  ონლაინ პლატფორმები, სხვადასხვა სემინარები თუ 
შეხვედრები . ამ ღონისძიებების ჩატარების  რეალურ მიზანს წარმოადგენს  ღონისძიებაზე 
მისულ მონაწილეებში გეოპოლიტიკური, სამხედრო ეკონომიკური,ისტორიული და სხვა 
საკითხების გარშემო საკუთარი ინტერესების შესაბამისი მსოფლმხედველობის გავრცელება.  
სწორედ ამ მიზნით იქმნება მკაცრად პატრიოტული სახელწოდების მქონე მოძრაობები: 
მაგალითად; ქართული მარში, ქართული იდეა, “ივერონი”, ნაციონალისტური ლეგიონი. ამავე 

მოძრაობებს შექმნილი აქვთ საკუთარი გვერდები სოციალურ ქსელებში, რადიოები, 
ტელევიზიები, სადაც აქტიურად ახდენენ მათთვის სასურველი პოლიტიკის გავრცელებას. 
მაგალითად შეგვიძლია მოვოყვანოთ ქართული მარშის აქტივისტის მიერ გავრცელებული 
ყალბი ინფორმაცია, რომლის მიზანიც ნაციონალურ ნიადაგზე შუღლის გაღვივება იყო. ყალბი 
ინფორმაციის მიხედვით: სტამბოლში მყოფ ქართველებს თურქი ნაციონალისტები დაესხნენ 
თავს.  ინფორმაციის ოფიციალურად გადამოწმების შემდეგ, აღმოჩნდა რომ ქართული მარშის 
აქტივისტის იმერ ნახსენებ ქუჩაზე ქართველები საერთოდ არ იმყოფებოდნენ და შესაბამისად 
არ იყვნენ ჩართულნი შეტაკებებში. კიდევ ერთი ფაქტი ეთნიკურ ნიადაგზე შუღლის გაღვივების 
ეს აჭარაში გამოფენილი ბანერი იყო. ყველას გვახსოვს, საქართველოს „პატრიოტთა ალიანსის 
მიერ აჭარაში, რამდენიმე ადგილას განთავსებული ბანერი ,  რომელზეც აჭარა საქართველოს 
ოკუპირებულ ნაწილადაა წარმოდგენილი. ნარატივი, რომლის თანახმად საქართველოს 
მთავარი ოკუპანტი თურქეთია, რუსული პროპაგანდის ნაწილია. 

საქართველოს სტრატეგიისა და საერთაშორისო ურთიერთობების კვლევის ფონდის 
კვლევის მიხედვით,რუსული პროპაგანდის სამიზნე ჯგუფს წარმოადგენს ძირითადად 50 წელს 
გადაცილებული ადამიანები, ადამიანების ვისაც საბჭოთა კავშირში ცხოვრების გამოცდილება 
აქვთ , ეთნიკური უმცირესობები. ის ჯგუფები ვინც ქვეყანაში თავს მარგინალიზებულად გრძნობს, 
, ჯგუფები ვინც ვერ ფლობს ქართულ ენას, ასევე რიგითი მოქალაქეები ვისთვისაც რუსეთის 
ბაზარი მმომხიბვლელია, რუსეთში ხედავს დასაქმების პერსპექტივას, ჯგუფები ვისი ოჯახის 
წევრებიც ცხოვრობენ რუსეთში. თვალსაჩინო მაგალითია ჯავახეთის რეგიონი და იქ არსებული 
ვითარება. სამცხე-ჯავახეთში მცხოვრები 81 089 ეთნიკურად სომეხი მოქალაქიდან ქართულ ენას 
თავისუფლად მხოლოდ 16 676 ფლობს-ასეთია სტატისტიკის ეროვნული სამსახურის 2014 წლის 
საყოველთაო აღწერის შედეგები. მოსახლეობის ინფორმაციის ძირითადი წყარო აქ რუსული და 
სომხური ტელეარხებია. საინტერესოა რუსეთის მიერ დაფინანსებული სააგენტოების: 
მაგალითად  "ნიუსფრონტის" ასევე  "თვალსაზრისის" და სხვა წყაროების მიერ გავრცელებული 
რუსული ნარატივი, რომელიც მიზნად ისახავს თურქეთის მტრის ხატის შექმნას. ამ ნარატივების 
მიხედვით, თურქეთი ღიად აცხადებს პრეტენზიას აჭარაზე, გურიაზე და სამცხე-ჯავახეთზე.  

სტატიის სათაური: "თურქეთი სამცხე-ჯავახეთში 100 ათასი თურქი-მესხის ჩასახლებას 
გეგმავს, რაც საბოლოოდ ეთიკური კონფლიქტით დასრულდება". ამ ნარატივების გავრცელების 
მიზანი არის ეთნიკური შუღლის გაღვივება, არეულობის გამოწვევა და ქაოსი.  

  მედიის განვითარების ფონდის კვლევის მიხედვით, კრემლის ნარატივების სულ უფრო 
გავლენიანი გამავრცელებელი ხდება ეროვნული მედია. ყოველწლიურ ანგარიშში 
ვკითხულობთ:"შესწავლილი ქვეყნების მედია ლანდშაფტის ოლიგარქიული ბუნება ნაყოფიერ 
ნიადაგს ქმნის რუსული საინფორმაციო გავლენისთვის. ამ ქვეყნების (იგულისმხება 
საქართელო და უკრაინა) ბიზნესის და პოლიტიკური ჯგუფების არსებული ალიანსები კრემლთან 
(მეტ-ნაკლებად მყარი), რუსეთს შესაძლებლობას აძლევს, ზეგავლენა მოახდინოს იმ ეროვნული 
და ადგილობრივი მედიის სარედაქციო პოლიტიკებზე, რომლებსაც ეს ჯგუფები აკონტროლებენ. 
ამ ჯგუფების ძირითადი მიზნები :   

•წაახალისონ ანტი დასავლური სენტიმენტები ქართულ საზოგადოებაში   

•შელახონ საქართველოს იმიჯი საერთაშორისო დონეზე - წარმოაჩინონ ის როგორც არა 
სანდო პარტნიორი   

•წაახალისონ უნდობლობა, ქაოსი, გაურკვევლობა, უიმედობა, ნიჰილიზმი, შექმნან 
საფუძველი დესტაბილიზაციის ეთნიკურ, რელიგიურ ნიადაგზე, ხელი შეუძალონ ქვეყნის 
ევრო სტრუქტუურებში გაწვერიანების პროცესს და მოახდინონ საზოგადოების 
პოლარიზაცია.  

საქართველოში ვითარება უკიდურესად პოლარიზებულია. პოლიტიკური პოლარიზაციის 
შემთხვევაში ადგილი აქვს, მოწინააღმდგეთა შორის სიტყვიერ და ფიზიკურ შეურაცხყოფას, 
მუქარის ენით საუბარს და დაშინების ფაქტებს. სამწუხაროდ, მომსწრენი გავხდით რა მოხდა 
ივლისის დასაწყისში  თბილისის ცენტრში. სწორედ პოლარიზაცის შედეგი იყო როდესაც 
ადამიანები განსხვავებული აზრის თუ ღირებულებების მქონე მოქალაქეების ჩასაქოლადაც კი 
იყვნენ მზად. დამოკიდეულებები იმდენად რადიკალიზებულია რომ ეს დაპირისპირება  
შთანთქავს ყველაფერს  და პრაქტიკულად შეუძლებელი ხდება სერიოზული მსჯელობა 
ნებისმიერ აქტუალურ საკითხზე. შედეგად ვიღებთ რბილად რომ ვთქვათ არაპოლიტკორექტულ 
გარემოს, სადაც ოპონირების ფორმები   ეთიკის ყველა ჩარჩოს სცდება.  

ამერიკის შეერთებული შტატების სახელმწიფო დეპარტამენტის ოფიციალური 
ანგარიშის მიხედვით ანტიდასავლური განწყობების შექმნაში ჩართული სააგენტოებიდან  ერთ-
ერთი  სწორედ “ნიუს ფრონტია “- ეს სააგენტო 2015 წელს დარეგისტრირდა "როსკომნადზორის" 
მიერ. ის მაუწყებლობს 10 ენაზე მათ შორის ქართულზე და რუსულზეც.  უწყების ცნობით, 
სააგენტო “ნიუს ფრონტი” ანექსირებული ყირიმის "ვერნადსკი უნივერსიტეტის" ერთ-ერთი 
პარტნიორია და  კომპიუტერული მეცნიერების ფაკულტეტის სასწავლებლის 
კურსდამთავრებულებისთვის დამსაქმებლის ჩამონათვალშია. ანუ "როსკომნადზორის" 
დაფინანსებული მედია სააგენტო რომელიც 10 ენაზე - მათ შორის ინგლისურზე, ფრანგულზე, 
რუსულზე, ქართულზე და გერმანულზე მაუწყებლობს, აქტიურად მუშაობს აკუმულაცია 
მოახდინოს პოტენციური ძალის, რომელიც მიზანმიმართულად შეასრულებს პროპაგანდისტული 
მანქანის დავალებებსა და მისიას. საყურადღებოა,  რომ სწორედ "ნიუსფრონტი" იყო ის 
სააგენტო რომელმაც 2020 წლის მარტში გაავრცელა ყალბი ცნობები იმისა შესახებ თითქოს 
კორონა ვირუსი საქართველოში მოქმედი ლუგარის ლაბორატორიაში შეიქმნა. კოვიდ 
ვაქცინასთან დაკავშირებით საინტერესოა კიდვ ერთი ნარატივი, როგორ ცდილობდა რუსეთი 
კრიზისული სიტუაციის შექმნაში დაედანაშაულებინა დასავლეთი და შემდგომ ყველას ახსოვს 
პუტინის განცხადება როდესაც მან აღნიშნა, რომ რუსეთი არის მსოფლიოში პირველი ქვეყანა, 
რომელმაც კორონა ვირუსის ვაქცინა შექმნა (თუმცა რეალურად ამ ვაქცინის ეფექტიანობა 
დღეს დღეობით კითხვის ნიშნის ქვეშ დგას, ის არ უღიარებია მსოფლიოს ჯანდაცვის 
ორგანიზაციას) ასევე საყურადღებოა ის ფაქტიც რომ ვაქცინასთან დაკავშირებით კრემლის 
ლიდერის განცხადებამდე სულ რამდენიმე დღით ადრე ევროპის წამლების სააგენტომ 
განაცხადა რომ მისი სერვერები გახდა ჰაკერული თავდასხმის ობიექტი. ორგანიზაცია ეჭვობდა, 
რომ კიბერ იერიშის უკან რუსეთი იდგა. გარდაამისა, აღსანიშნავია, კიდევ ერთი ფაქტი: 
რუსეთმა იმდენად აქტიურად აწარმოა დასავლური ვაქცინების წინააღმდეგ კამპანია, რომ 
თავად რუსეთის შიგნით გამოიწვია რუსული "სპუტნიკის" მიმართ უნდობლობა-რასაც შედეგიც 
მოჰყვა: დავინახეთ, რომ რუსეთში ვაქცინაციის საკმაოდ დაბალი მაჩვენებლი იყო.თითქმის 
იგივე სურათი იყო საქართველოში სადაც ანტივაქსერული მოძრაობების განსაკუთრებული 
აქტივობა შეიმჩნეოდა, რასაც მოჰყვა შედეგად ვაქცინაციის დაბალი აქტივობა, რაც იყო კიდეც  
რუსული ფულით დაფინანსებული ქართული სააგენტოების მიზანი. 

როდესაც რუსული პროპაგანდისტული მანქანის მართულ ქართულ სააგენტოებზე 
ვსაუბრობთ. უნდა ავღნიშნოთ საინფორმაციო სააგენტო "საქართველო და მსოფლიო." რუსული 
ნარატივის გავრცელების თვალსაჩინო  მაგალითი წარმოადგენს 2021 წლის 6 ოქტომბერს ვებ 
გვერდზე გამოქვეყნებული  მასალა სახელწოდებით “როგორ ერევიან ვაშინგტონი და ფენერი 
მართლმადიდებელი ეკლესიების საქმეებში” . სტატია რუსული საინფორმაციო ვებ გვერდ 
"ფონდსკ რუ"-დან არის ნათარგმნი და მთავარი გზავნილი ამერიკის შეერთებული შტატებისა და 
ევროკავშირის უარყოფითი იმიჯის წარმოაჩენაა. ავტორი წერს, რომ ვაშინგტონი და ბრიუსელი 
უხეშად ერევიან მართლადიდებელი ეკლესიის საქმეში და სწორედ ვაშინგტონისა და 
ბრიუსელის ხელი ურევია საქართველოს ეკლესიის შიგნით მიმდინარე არეულობებში. სტატიის 

ერთ-ერთი  სამიზნე ჯგუფი რა თქმა უნდა მართლმადიდებელი ეკლესიის მრევლილა და მათში 
დასავლეთის მიმართ ანტაგონიზმის გამოწვევაა. მასალაში ასევე მოყვანილია რუსეთის 
საგარეო საქმეთა მინისტრის განცხადება, სადაც სერგეი ლავროვი მთავარ აქცენტს 
პოლიტიკისა და რელიგიის ერთმანეთისგან გამიჯვნაზე აკეთებს. ანუ ძალიან მარტივი მესიჯია:”
ცუდი დასავლეთი” და “სამართლიანობის სადარაჯოზე მდგომი რუსეთი”. სინამდვილეში 
რეალობა სულ სხვაა;არაერთხელ გვინახავს რელიგიურ საკითხებთან დაკავშირებით რუსეთის 
პრეზიდენტის თუ საგარეო საქმეთა მინისტრის განცხადებები, მაგალითად უკრაინის 
ავტოკეფალიის საკითხზე. კიდევ ერთი დეზინფორმაცია,  რომელიც სააგენტო "ფონდსკ რუზე" 
ვრცელდება საქართველოს და უკრაინის ნატოში გაწევრიანებას ეხება. სტატიაში ალიანსის 
ლიდერის განცხადება რუსული ნარატივისთვის მისაღებ ფორმატშია ნათარგმნი. რუსული 
სააგენტოს თარგმანში აღნიშნულია რომ სანამ საქართველოს ნატოში მიიღებენ, მანამდე მან 
და უკრაინამ ქვეყნის თავდაცვის საკითხები მეზობელ ქვეყნებთან კოოპერაციაში უნდა 
მოაგვაროს.  რუსულ თარგმანში დაკონკრეტებული არ არის ვინ იგულისხმება მეზობელ 
ქვეყნებში თუმცა ადრესატი რთული მისახვედრი არაა. სინამდვილეში,  "ნატოს"  ოფიციალურ 
ვებ გვერდზე იენს სტოლტენბერგის გაშიფრულ განცხადებაში მსგავსი არაფერია ნახსენები. ვებ 
გვერდი "ფონდსკ რუ" სადაც მსგავსი ყალბი ამბები ვრცელდება დაკავშირებულია ვებ გვერდ " 
საქართველოს და მსოფლიოსთან" . ინფორმაციის თავისუფლების განვითარების ინსტიტუტის 
ანგარიშის მიხედვით, ვებ გვერდ "საქართველოს და მსოფლიოს"  დამფუძნებელია ორგანიზაცია 
"ისტორიული მემკვიდრეობა", რომლის საბჭოს წევრია ალექსანდრე ჭაჭია. 2014 წელს ჭაჭიას 
ვლადიმერ პუტინისგან მიღებული აქვს ორდენი "რუსულ-ქართული ურთიერთობების 
გაღრმავებაში შეტანილი დიდი წვლილისთვის". 

ამერიკის სახელმწიფო დეპარტამენტის ყოველწლიური ანგარიშის მიხედვით,რუსეთის 
პროპაგანდის ეკოსისტემა დამყარებულია 5 ძირითად მიმართულებაზე, რომელიც თავისთავში 
მოიცავს სხვა მიმართულებებსაც.ესენია: 

•ოფიციალური - სახელმწიფო უწყებების დონეზე, ოფიციალური პირების მიერ  გაკეთებული 
განცხადებები, ამ საჯარო უწყებების ოფიციალურ ვებ გვერდებზე  გავრცელებული 
ინფორმაცია და სოციალურ მედია. 

•სახელმწიფოს მიერ დაფინანსებული გლობალური ქსელი, რომლის მიზანია გააქტიუროს 
იმ მედიის მუშაობა რომელიც უცხო ენაზე მაგალიტად ინგლისურად მაუწყებლობს , ასევე 
მედია რომელიც ანტიდასავლურ პროპაგანდას ეწევა რუსეთის შიგნით, მედია რომელთა 
ბიუროებიც  საზღვარგარეთ მუშაობენ და აქტიურად ავრცელებენ რუსულ ნარატივს და ასევე 
რუსული სოციალურ-კულტურული ინსტიტუტები საზღვარგარეთ.   

•ეგრეთოწდებული "როქსი" წყაროების კულტივაცია- რომელთა მიზანი მსოფლიოს 
მასშტაბით რუსული ნარატივის გავრცელებაა. ნარატივის, რომელიც შერჩეული იქნება 
სამიზნე აუდიტორიის მსოფლმხედველობის შესაბამისად.   

•სოციალური მედია-როგორც იარაღი.საზოგადოებაში სახელმწიფო ინსტიტუტების მიმართ 
უნდობლობის გაძლიერება და საზოგადოების წარმომადგენლებში უთანხმოების 
გაღვივების ხელშეწყობა. 

•კიბერ თავდასხმა, დასავლური ინსტიტუტების ოფიციალური ინფორმაციის ან ობიექტური 
მედიისთვის იმიჯის შელახვა, ალტერნატიური რუსული ინფორმაციის გავრცელება ყალბი 
ამბები .   

რომ შევაჯამოთ,  რუსეთი  ცხადად ხედავს, რომ მთელს მსოფლიოში მოდებული  მისი 
პროპაგანდისტული მანქანა  საკმაოდ ეფექტიანია კრემლის მიზნების გასახორციელებლად. 
ბრიტანელ პოლიტოლოგ მარკ გალიოტის ბოლო კვლევებს თუ დავეყრდნობით, ის ამბობს რომ 

მალე შესაძლოა რუსეთმა იმ ოდენობის თანხები აღარ გაიღოს სამხედრო 
მიზნებითვის( საუბარია თითქმის 62 მილიარდ დოლარზე)  და პროპაგანდის დაფინანსებამ 
გადაინაცვლოს პირველ ადგილზე. საერთაშორისო ექსპერტების ეს პროგნოზი ბევრ რამეზე 
მეტყველებს. რუსეთს ხომ ეს პროპაგანდა მხოლოდ იმპერიალისტური მიზნებისთვის არ 
სჭირდება, მისთვის ეს მიმართულება მთელი თავისი შედეგებით დასავლეთთან პაექრობის 
საუკეთესო საშუალებაა.  რა უნდა გააკეთოს დასავლეთმა იმისთვის  რუსული 
დეზინფორმაციისა თუ ყალბი ამბებისთვის წინააღმდეგობის გასაწევად? რუსეთის 
ავტორიტარული სახლემწიფოს ლიდერი და პოლიტიკური ელიტა ფიქრობს. რომ მათ 
უპირატესობა აქვთ ლიბერალურ დემოკრატიაზე, მათი რწმენით ავტორიტარული რეჟიმები 
მეტად სტაბილურები არიან და შესაბამისად, გრძელვადიან პერსპექტივაში მათი მოქმედების 
არეალიც უფრო ფართოა. სხვადასხვა ანალიტიკოსებისა თუ საერთაშორისო ექპსერტების 
აზრით, რუსული საინფორმაციო ომის წინააღმდეგ ერთ ერთი  საუკეთესო გზა განვითარებადი 
დემოკრატიების მხარდაჭერაა. "ფრიდომ ჰაუსის" რეკომენდაციების მიხედვით ეს უნდა იყოს: 
ადამიანის უფლებების სრული პატივისცემა და დაცვა. დემოკრატიული პრინციპების 
მხარდაჭერა  და სამოქალაქო ცნობიერების ამაღლების ხელშეწყობა. ავტორიტარული 
აქტორების მანიპულაციისთვის წინააღმდეგობის გაწევა. უცხოური მედია სააგენტოების მიერ 
გავრცელებუილ დეზინფორმაციისა და პროპაგანდისთვის წინააღმდეგობის გაწევა. 
სოციალური მედია კომპანიების დავალდებულება  მყისიერი რეაქცია მოახდინონ უცხოური 
დეზინფორმაციისა და პროპაგანდის ონლაინ გავრცელების ფაქტბზე. კორუფციისა და 
კლეპტოკრატიის წინააღმდეგ ბრძოლა, სამოქალაქო საზოგადოების  და დემოკრატიისთვის 
მებრძოლი მოძრაობების მხარდაჭერა. 

ნათია ჩაჩავა 
@natiachachava 
CASE-ის ანალიტიკოსი და ინსტრუქტორი ჰიბრიდული საფრთხეების, 
აშშ-ს საგარეო პოლიტიკისა და საერთაშორისო უსაფრთხოების მიმართულებით. 

ბიბლიოგრაფია 

1.https://www.youtube.com/watch?v=Z6kLp8FktlY 

2.https://www.reuters.com/article/us-russia-usa/putin-says-u-s-wants-to-dominate-world-idUSL1053774820070210 

3.https://tabula.ge/ge/news/671559-ndi-s-kvleva-evrokavshirshi-gacevrianebas?redir 

4.https://www.radiotavisupleba.ge/a/31267376.html 

5.http://gip.ge/wp-content/uploads/2017/06/%E1%83%99%E1%83%95%E1%83%9A%E1%83%94%E1%83%95%E1%83%98%E1%83%97%E1%83%98-
%E1%83%93%E1%83%9D%E1%83%99%E1%83%A3%E1%83%9B%E1%83%94%E1%83%9C%E1%83%A2%E1%83%98-5.pdf 

6.https://www.cultureinexternalrelations.eu/cier-data/uploads/2016/08/Georgia_report70.pdf 

7.https://ge.usembassy.gov/ka/us-embassy-to-fund-first-phase-of-jvari-monasterys-conservation-works-ka/ 

8.https://www.youtube.com/watch?v=a68EAzM84fI&t=1s 

9.h t t p s : / / s s g . g o v . g e / u p l o a d s /
%E1%83%90%E1%83%9C%E1%83%92%E1%83%90%E1%83%A0%E1%83%98%E1%83%A8%E1%83%94%E1%83%91%E1%83%98/%E1%83%A1%E1
%83%90%E1%83%AE%E1%83%94%E1%83%9A%E1%83%9B%E1%83%AC%E1%83%98%E1%83%A4%E1%83%9D%20%E1%83%A3%E1%83%A1%E1
%83%90%E1%83%A4%E1%83%A0%E1%83%97%E1%83%AE%E1%83%9D%E1%83%94%E1%83%91%E1%83%98%E1%83%A1%20%E1%83%90%E1
%83%9C%E1%83%92%E1%83%90%E1%83%A0%E1%83%98%E1%83%A8%E1%83%98%202020--.pdf 

10.https://www.amerikiskhma.com/a/batumi-adjara-alliance-of-patriots-georgia/5563239.html 

11.https://www.gfsis.org/publications/view-opinion-paper/104 

12.h t t p s : / / t v a l s a z r i s i . g e / % E 1 % 8 3 % 9 7 % E 1 % 8 3 % A 3 % E 1 % 8 3 % A 0 % E 1 % 8 3 % A 5 % E 1 % 8 3 % 9 4 % E 1 % 8 3 % 9 7 % E 1 % 8 3 % 9 8 -
%E1%83%A1%E1%83%90%E1%83%A5%E1%83%90%E1%83%A0%E1%83%97%E1%83%95%E1%83%94%E1%83%9A%E1%83%9D%E1%83%A8%E1
%83%98-%E1%83%97%E1%83%A3/ 

13.https://idfi.ge/ge/informational-war-of-kremlin-against-georgia-the-necessity-of-having-state-policy-against-propaganda 

14.https://www.state.gov/wp-content/uploads/2020/08/Pillars-of-Russia%E2%80%99s-Disinformation-and-Propaganda-Ecosystem_08-04-20.pdf 

15.https://www.nbcnews.com/news/world/putin-claims-first-coronavirus-vaccine-without-providing-evidence-n1236354 

16.https://www.bbc.com/news/technology-55249353 

17.h t t p : / / g e w o r l d . g e / g e / % e 1 % 8 3 % a 0 % e 1 % 8 3 % 9 d % e 1 % 8 3 % 9 2 % e 1 % 8 3 % 9 d % e 1 % 8 3 % a 0 -
% e 1 % 8 3 % 9 4 % e 1 % 8 3 % a 0 % e 1 % 8 3 % 9 4 % e 1 % 8 3 % 9 5 % e 1 % 8 3 % 9 8 % e 1 % 8 3 % 9 0 % e 1 % 8 3 % 9 c -
%e1%83%95%e1%83%90%e1%83%a8%e1%83%98%e1%83%9c%e1%83%92%e1%83%a2%e1%83%9d%e1%83%9c%e1%83%98/?
fbclid=IwAR3Va7deg4WVVblDJVHr00Thk6hTo-tERp2awARhg_HKTIbQqAWPFuazyg0 

18.ht tps : / /www.fondsk . ru /news/2021/10 /08 /gensek-na to-gruz i i - s ledue t - rassch i tyva t -na-pomosch-sosede j -a -ne-a l j ansa-54637 .h tml?
fbclid=IwAR3R5IRTzOmSqPLrLdfmNFIcvI8-3SG59WmiV43ELsv4w98q6CY6vtUK8Io 

19.h t t p s : / / w w w . n a t o . i n t / c p s / e n / n a t o h q / o p i n i o n s _ 1 8 7 6 3 2 . h t m ?
selectedLocale=en&fbclid=IwAR31jpEEJsIzNAuyMP58mNSso1QoL05DOU8GiVvS8FSjoCx0Nw39xyNEnls 

20.https://www.state.gov/wp-content/uploads/2020/08/Pillars-of-Russia%E2%80%99s-Disinformation-and-Propaganda-Ecosystem_08-04-20.pdf 

